
Коми Республикаса прокурорлысь могъяс збыльмӧдысьлӧн корӧм серти «Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпаслӧн 3 статьялысь оланподувлы лӧсялӧмсӧ видлалӧм йылысь 
 Сыктывкар                                                          2013 вося моз тöлысь 15 лун
Коми Республикаса Оланподув Ёрд, кöні нуöдысьнас вöлі В.В. Кретов, ёрдысьяснас М.Г.Агранович, Д.Н. Басманов, 

кöні участвуйтісны Коми Республикаса прокуратуралӧн тыр арлыдтӧмъяс да том йӧз делӧяс кузя юкӧнса прокурор Е.М. Кузьмина, Коми Республикаса Каналан Сӧветӧс петкӧдлысь А.В. Туркова – Коми Республикаса Каналан Сӧветлӧн Аппаратысь Инӧда веськӧдланінса социальнӧй оланпастэчас юкӧнса начальник, Коми Республикаса Юралысьӧс петкӧдлысьяс А.Н. Лукина - Коми Республикаса Юралысьлöн да Коми Республикаса Веськöдлан котырлöн Канму-инöда веськöдланінса социальнӧй оланпастэчас юкӧнса начальник, 

Е.А.Романец – Коми Республикаса йӧзлы отсӧг сетан агентстволӧн юрнуӧдысьӧс вежысь, С.Л. Мажарова – Коми Республикаса йӧзлы отсӧг сетан агентстволӧн опека да попечительство удж котыртан да ладмӧдан юкӧнса начальникӧс вежысь, Р.Н. Ибрагимов – Коми Республикаса йӧзӧс велӧдан министерстволӧн экономическӧй анализ да планируйтан юкӧнса начальник, М.Ю. Бровкина – «Инӧдӧн могмӧдан шӧрин» Коми Республикаса канму сьӧмкуд учреждениелӧн корӧмӧн шыӧдчӧмъяс да искъяс кузя уджалан юкӧнса  сьӧм овмӧсын оланпастэчас инӧдӧн могмӧдан службаӧн веськӧдлысь, 
Коми Республикаса Оланподувлöн 96 статьяö, «Коми Республикаса Оланподув Ёрд йылысь» Коми Республикаса Оланпаслöн 3 статьяса медводдза юкöнлöн 1 пунктö, 32, 78, 79 да 80  статьяясö кутчысьöмöн, 

видлаліс ёрдлӧн восьса заседаниеын «Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпаслӧн 3 статьялысь оланподувлы лӧсялӧм йылысь корӧм.

Тайö видлалӧм вылӧ помканас лоис Коми Республикаса прокурорлысь могъяс збыльмӧдысьлӧн корӧм, коді корӧ видлавны тайӧ оланпасса положениеяслысь Коми Республикаса Оланподувлы лӧсялӧм.

 Видлалӧм вылӧ подувнас лоис гӧгӧрвотӧмлун сыын, лӧсялӧны-ӧ Коми Республикаса Оланподувлы вензяна нормативнӧй положениеяс.

Ёрдысь-докладчик М.Г. Аграновичлысь юöртöмсö, корӧм йӧзлысь юӧрсӧ, сетӧм документъяс да мукӧд материал видлалöм бöрын Коми Республикаса Оланподув Ёрд 

пасйис:

1. «Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпаслӧн 3 статьяса медводдза юкӧн серти Коми Республикаын урчитӧма бать-мамтӧм челядьӧс да бать-мам дӧзьӧртӧг кольӧм челядьӧс, кодъясӧс босьтӧма опека (попечительство) улӧ да приёмнӧй аскотырӧ,  видзӧм вылӧ быд тӧлысся сьӧм (водзӧ – кага видзӧм вылӧ быд тӧлысся сьӧм) челядьлӧн арлыд серти да тайӧ Оланпасӧн урчитӧм Коми Республикаса вӧр-ва да климат зонаяс серти. Тайӧ статьяса мӧд юкӧнын урчитӧма приёмнӧй аскотыръясын опека (попечительство) улӧ босьтӧм кагаӧс быдтӧм вылӧ  быд тӧлысся сьӧм шоныд, югзьӧдӧм, оланін быдлунъя дзоньталӧм вылӧ, пызан-улӧс ньӧбӧм да бытӧвӧй услугаясысь мынтысьӧм вылӧ (водзӧ – содтӧд). Содтӧдлысь ыдждасӧ урчитӧны кагалӧн арлыд серти да Оланпасӧн урчитӧм Коми Республикаса природно-климатическӧй зона серти.    

Кагаӧс быдтӧм вылӧ быд тӧлысся сьӧмлысь ыдждасӧ да содтӧдлысь ыдждасӧ быд во индексируйтӧны Коми Республикаса оланпас серти (видлалан Коми Республикаса Оланпаслӧн 3 статьяса коймӧд юкӧн).

2013 воын кага быдтӧм вылӧ быд тӧлысся индексируйтӧм ыдждаыс лоис:

1) войвывса природно-климатическӧй зона:

куим арӧсӧдз кага вылӧ  – 5959,19 шайт;

куим арӧссянь квайт арӧсӧдз кага вылӧ – 6275,08 шайт;

квайт арӧссянь дас кык арӧсӧдз кага вылӧ  – 7850,38 шайт;

дас кык арӧссянь дас кӧкъямыс арӧсӧдз кага вылӧ  – 8411,84 шайт;

2) лунвывса природно-климатическӧй зона:

куим арӧсӧдз кага вылӧ  – 5959,19 шайт;

куим арӧссянь квайт арӧсӧдз кага вылӧ – 5959,19 шайт;

квайт арӧссянь дас кык арӧсӧдз кага вылӧ  – 7057,24 шайт;

дас кык арӧссянь дас кӧкъямыс арӧсӧдз кага вылӧ  – 7562,11 шайт.

2013 воын индексируйтӧм содтӧдлӧн ыдждаыс лоис:

1) войвывса природно-климатическӧй зона:

куим арӧсӧдз кага вылӧ  – 883,35 шайт;

куим арӧссянь квайт арӧсӧдз кага вылӧ – 965,62 шайт;

квайт арӧссянь дас кык арӧсӧдз кага вылӧ  – 1068,12 шайт;

дас кык арӧссянь дас кӧкъямыс арӧсӧдз кага вылӧ  – 1088,37 шайт;

2) лунвывса природно-климатическӧй зона:

куим арӧсӧдз кага вылӧ  – 478,38 шайт; 

куим арӧссянь квайт арӧсӧдз кага вылӧ – 560,64 шайт;

квайт арӧссянь дас кык арӧсӧдз кага вылӧ  – 663,14 шайт;

дас кык арӧссянь дас кӧкъямыс арӧсӧдз кага вылӧ  – 683,39 шайт.

Коми Республикаса прокурорлысь могъяс збыльмӧдысь шыӧдчис Коми Республикаса Оланподув Ёрдӧ корӧмӧн, кӧні сійӧ корӧ видлавны пасйӧм оланпассӧ, лӧсялӧ-ӧ сійӧ Коми Республикаса Оланподувлӧн 4, 10, 11, 17, 39, 40 да 65 статьяясса корӧмъяслы.  Сы серти бать-мамтӧм челядьӧс да бать-мам дӧзьӧртӧг кольӧм челядьӧс сетӧмлӧн торъялун, налӧн арлыд да оланін оз вермыны тӧдчыны канму отсӧг ыдждалы, кутшӧмӧс сетӧ татшӧм челядьлы Россия Федерацияса субъект. Абу кӧ тадз, то торксьӧны бать-мамтӧм челядьлӧн оланподув инӧдъяс.  

Коми Республикаса Оланподув Ёрд «Коми Республикаса Оланподув Ёрд йылысь» Коми Республикаса Оланпаслӧн 3 статьяса мӧд да коймӧд юкӧнъяс серти оланподув судопроизводство дырйи видлалӧ сӧмын инӧдъяс серти юалӧмъяс да видзчысьӧ урчитны да туявны збыль лоӧмторъяс сэки, кор найӧ пырӧны мукӧд ёрдлӧн либӧ мукӧд органлӧн могӧ. Та кындзи, сійӧ жӧ Оланпаслӧн 68 статьяса коймӧд юкӧн серти Коми Республикаса Оланподув Ёрд вынсьӧдӧ шуӧмъяс да помшуӧмъяс сӧмын шыӧдчӧмын пасйӧм видлалантор серти да сійӧ акт юкӧн серти, мыйлысь оз гӧгӧрвоны оланподувлы лӧсялӧмсӧ.

Сідзкӧ,  тайӧ делӧ серти видлаланторйӧн лоӧ «Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпаслӧн 3 статьяса медводдза да мӧд юкӧнъяслысь оланподувлы лӧсялӧм видлалӧм сійӧ юкӧнын, кӧні тайӧ нормаясыс урчитӧны оз ӧткодь канму отсӧг  бать-мамтӧм челядьлы да бать-мам дӧзьӧртӧг кольӧм челядьлы, кодъясӧс босьтӧма опека (попечительство) улӧ, приёмнӧй аскотырӧ да кодъяс олӧны торъя челядь канму (муниципальнӧй) учреждениеясын, а сідзжӧ юкӧнын, кӧні урчитӧма татшӧм отсӧглысь ыдждасӧ кагалӧн арлыд да оланін серти.

2. Россия Федерацияса Оланподув Россия Федерацияӧс инӧда да социальнӧй канмуӧн, кодлӧн кансямыс лӧсьӧдӧ мортлы тыр-бура олан да  ас вӧляысь сӧвмӧдан условиеяс, нимӧдігӧн шуӧ, мый Россия Федерацияын сетӧны отсӧг аскотырлы, мамлунлы, батьлунлы да челядьдырлы (7 статья), быд мортлы сетӧны позянлун социальнӧя могмӧдны арлыд серти, висьӧм дырйи, вермытӧмлун дырйи, вердысьӧс воштігӧн да оланпасӧн урчитӧм мукӧд дырйи (39 статья, 1 юкӧн). 

Социальнӧй канмулӧн принципъяслы лӧсялӧмӧн Коми Республикаса Оланподув нимӧдӧ мортлысь инӧдъяс да вӧля медвылыс донаторйӧн (4 статья; 11 статья), гарантируйтӧ аскотырӧс, мамлун, батьлун, челядьдыр канмусянь дорйӧм да челядьӧс быдтігӧн социальнӧя могмӧдӧм (10 статья; 39 статья, 1 юкӧн; 40 статья, 1 юкӧн), гарантируйтӧ став гражданалы инӧдъяслысь ӧткодьлун, да абуӧсь некутшӧм дзескӧдан сикасъяс (17 статья, 2 юкӧн).
Россия Федерацияса Оланподувлӧн 72 статья серти (1 юкӧн, «ж» пункт) да Коми Республикаса Оланподувлӧн 64 статья серти (1 юкӧн, «ж» пункт) аскотыр, мамлун, батьлун да челядьдыр кузя юалӧмъяс, а сідзжӧ социальнӧй дорйӧм кузя юалӧмъяс лоӧны Россия Федерациялӧн да Россия Федерацияса субъектлӧн ӧтувъя веськӧдланторъясӧн. Ӧтувъя веськӧдланторъяс серти йӧзӧдӧны федеральнӧй оланпасъяс, кутшӧмъяс серти Россия Федерацияса субъектъяс ас кежысь инӧд боксянь ладмӧдӧны. Коми Республикаса оланпасъяс да мукӧд инӧда акт оз вермыны мунны паныд оланпасъяслы, кутшӧмъясӧс вынсьӧдісны федеральнӧй канму власьт органъяс Россия Федерациялӧн уджмогъяс серти (Коми Республикаса Оланподувлӧн 65 статьяса 1 юкӧн).
3. Социальнӧй отсӧг сетӧм улын гӧгӧрвоӧдӧны мераяслысь тэчас, кутшӧм могмӧдӧ оланпасъясӧн да мукӧд нормативнӧй инӧда актӧн урчитӧм социальнӧй гарантияяс.

Россия Федерацияын урчитӧма гарантияяс, кутшӧмъяс инмӧны быд кагалы. Шуам, «Челядя гражданалы канму пособиеяс йылысь» 1995 во ода-кора тӧлысь 19 лунся 81-ФЗ федеральнӧй оланпас гарантируйтӧ став кагалы, кодъясӧс канму тырвыйӧ оз могмӧд, быд сикас пособие мынтӧм, а «Опека да попечительство йылысь» 2008 во косму тӧлысь 24 лунся 48-ФЗ федеральнӧй оланпасӧн урчитӧма бать-мамтӧм челядьлысь да бать-мам дӧзьӧртӧг кольӧм челядьлысь инӧдъяс социальнӧя дорйӧм кузя мераяс.

Та кындзи, бать-мамтӧм челядь да бать-мам дӧзьӧртӧг кольӧм челядь – тайӧ торъя, абу тырвыйӧ дорйӧм йӧз категория, кодъяслы колӧ содтӧд социальнӧй отсӧг.

Такӧд йитӧдын Россия Федерацияса аскотыр кодекслӧн 148 статьяса 3 юкӧнын урчитӧма, мый опека да попечительство улын челядьлӧн эм видзӧм вылӧ инӧд, мый вылӧ быд тӧлысь сетӧны сьӧм Россия Федерацияса субъектъяслӧн оланпасъясӧн урчитӧм ног да ыджда мында.

Россия Федерацияын татшӧм челядьлы содтӧд гарантияяс сетӧмкӧд йитчӧм йитӧдъяс ладмӧдӧны «Бать-мамтӧм челядьлы да бать-мам дӧзьӧртӧг кольӧм челядьлы социальнӧй отсӧг сетӧм могысь содтӧд гарантияяс йылысь» 1996 во ӧшым тӧлысь 21 лунся 159-ФЗ №-а федеральнӧй оланпас подув вылын, мыйӧн урчитӧны социальнӧй отсӧглысь татшӧм мераяс  сетӧмлысь ӧтувъя принципъяс.  Оланпасын вайӧдӧм гарантияяс сетӧм кузя рӧскодъяссӧ пыртӧма Россия Федерацияса субъектъяслӧн рӧскодса кӧсйысьӧмъясӧ (пасйӧм Оланпасса 5 статья). 
«Россия Федерацияса субъектъяслӧн оланпас пыртысь (бӧръян) да олӧмӧ пӧртысь канму власьт органъясӧс котыртан ӧтувъя принципъяс йылысь» 1999 во йирым тӧлысь 6 лунся 184-ФЗ №-а федеральнӧй оланпаслӧн 26.3 статьяса 2 пунктлӧн 24 пунктув серти Россия Федерацияса субъектъяслӧн канму власьт органъяслӧн ӧтувъя веськӧдлантор кузя уджмогъяс серти, кутшӧмъясӧс тайӧ органъяс збыльмӧдӧны асшӧра Россия Федерацияса субъектлӧн сьӧмкуд тшӧт весьтӧ (федеральнӧй сьӧмкудйысь субвенция кындзи), пыртӧма бать-мамтӧм челядьлы да бать-мам дӧзьӧртӧг кольӧм челядьлы социальнӧй отсӧг сетӧм кузя юалӧмъяс решитӧм (челядь кындзи, кодъяс велӧдчӧны федеральнӧй велӧдан учреждениеясын).

4. Коми Республикаын бать-мамтӧм челядьлы социальнӧй гарантияяс сетӧны республиканскӧй нормативнӧй инӧда актъяс подув вылын, а видлалана инӧда йитӧдъясын «Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпас подув вылын. Тайӧ Оланпасыс ладмӧдӧ йитӧдъяс, кутшӧмъяс сетӧны бать-мамтӧм челядьлы да бать-мам дӧзьӧртӧг кольӧм челядьлы, кодъяс опека (попечительство) улын да сетӧмаӧсь быдтыны аскотырӧ, а сідзжӧ налӧн опекунъяслы да попечительяслы, сьӧма отсӧг.

 Пасйӧм Оланпаслӧн торъя мога туйвизь да урчитӧ бать-мамтӧм челядьлы да бать-мам дӧзьӧртӧг кольӧм челядьлы социальнӧй отсӧг сетӧм кузя содтӧд мераяс сетӧм серти Коми Республикалысь рӧскодъясса кӧсйысьӧмъяс.

«Россия Федерацияса субъектъяслӧн оланпас пыртысь (бӧръян) да олӧмӧ пӧртысь канму власьт органъясӧс котыртан ӧтувъя принципъяс йылысь» 1999 во йирым тӧлысь 6 лунся 184-ФЗ №-а федеральнӧй оланпаслӧн 1.26.3 да 26.14 статьяясса положениеяслӧн Россия Федерацияса сьӧмкуд кодекслӧн 31 да 85 статьяяслӧн положениеяскӧд, кутшӧмъяс урчитӧны Россия Федерацияса сьӧмкуд тэчаслысь принципъяс, Россия Федерацияса субъектъяслӧн сьӧмкуд уджмогъяс да рӧскодъясса кӧсйысьӧмъяс, йитӧдъяс анализируйтӧм бӧрын позьӧ вӧчны кывкӧртӧд, мый Россия Федерацияса субъектлы сетӧма уджмогъяс, кутшӧмъяс серти сійӧ асшӧра урчитӧ бать-мамтӧм челядьлы да бать-мам дӧзьӧртӧг кольӧм челядьлы, кодъясӧс сьӧмӧн могмӧдӧмсӧ пыртӧма Россия Федерацияса субъектъяслӧн уджмогъясӧ, социальнӧй отсӧг мераяслысь сикасъяс, ыджда да сетан ног. 

Россия Федерацияса сьӧмкуд кодекслӧн  85 статьяса квайтӧд юкӧн серти Россия Федерацияса субъектъяслӧн канму власьт органъяс вермӧны урчитны да пӧртны олӧмӧ рӧскодъясса кӧсйысьӧмъяс, кутшӧмъяс йитчӧмаӧсь федеральнӧй канму власьт органъяслӧн, меставывса асвеськӧдлан органъяслӧн  компетенцияӧ абу пыртӧм юалӧмъяс решитӧмкӧд да абу киритӧма Россия Федерацияса субъектъяслӧн канму власьт органъясса компетенцияысь Россия Федерацияса федеральнӧй оланпасъясӧн, Россия Федерацияса субъектъяслӧн оланпасъясӧн, сӧмын сэк, кор эм Россия Федерацияса сьӧмкудйын лӧсялана сьӧм (федеральнӧй сьӧмкудйысь дотацияяс, субсидияяс да субвенцияяс кындзи).

Сы понда, мый «Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпасӧн бать-мамтӧм челядьлы да бать-мам дӧзьӧртӧг кольӧм челядьлы  урчитӧм социальнӧй отсӧг сетан мераяссӧ сьӧмӧн могмӧдӧны сӧмын республиканскӧй сьӧмкуд тшӧт весьтӧ, та вӧсна Коми Республика вермӧ асшӧра урчитны бать-мамтӧм торъя категория челядьлы социальнӧй мынтӧмъяслысь сикасъяс да ыдждаяс.

Тайӧ кывкӧртӧдыс лӧсялӧ Коми Республикаса Оланподув Ёрдлӧн видзӧдласкӧд, кутшӧмӧс пасйӧма Н.И.Крамаренко норасьӧм кузя 2006 во кӧч тӧлысь 5 лунся помшуӧмын, мый серти Россия Федерацияса канму власьт органъяс да Россия Федерацияса субъектъяслӧн канму власьт органъяс костын видлаланторъяс да уджмогъяс торйӧдан принципъяс сетӧны позянлун Россия Федерацияса субъектъяслы асшӧра вӧдитчыны Россия Федерацияса субъектъяслӧн сьӧмкудъясӧн канмулысь, сы лыдын социальнӧй канмулысь, могъяс могмӧдӧм вылӧ. Та вӧсна уджмогъяс да рӧскодъясса кӧсйысьӧмъяслӧн экономика боксянь позянлун серти, ӧткодьлун принципысь артмӧм веськодьлун принцип вылӧ мыджсьӧмӧн (Коми Республикаса Оланподувлӧн 17 статья) Коми Республикаса оланпас пыртысь вермӧ сетны социальнӧй отсӧг мераяс сэтшӧм условиеяс дырйи, кутшӧмъяс мыджсьӧны республикаса экономическӧй позянлунъяс вылӧ.

Бать-мамтӧм челядьлӧн да бать-мам дӧзьӧртӧг кольӧм челядьлӧн сьӧма отсӧг вылӧ инӧд урчитӧма федеральнӧй оланпастэчасӧн да тайӧ инӧдсӧ пыртӧма олӧмӧ видлалан оланпасын, та вӧсна абу подувъяс, медым шуны, мый «Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпас кыдзкӧ оз лӧсяв федеральнӧй оланпастэчаслы.

5. Бать-мамтӧм челядьлысь да бать-мам дӧзьӧртӧг кольӧм челядьлысь сьӧмӧн могмӧдӧм кузя юалӧмъяс инӧд боксянь ладмӧдігӧн Федерация субъектса оланпас пыртысь вермӧ асшӧра торйӧн видлавны да тайӧ жӧ кадӧ сылы колӧ кутчысьны ӧткодьлун да веськыдлун, гражданаӧн оланпаслы да канму вӧчӧмторъяслы эсканлун оланподув принципъясӧ. Гражданаӧн сійӧ либӧ мукӧд инӧд збыльмӧдан условиеяс вермӧны торъявны сэк, кор найӧс объективнӧя збыльмӧдӧма, эскӧдӧма да кутчысьӧны оланподув боксянь тӧдчана могъясӧ, а  татшӧм могъяс шедӧдӧм могысь вӧдитчана инӧда средствоясыс лӧсялӧны налы.

Коми Республика аслыспӧлӧс плӧшадьлӧн ыджда серти. Сылӧн ӧткымын район меститчӧма сьӧкыда воӧдчан местаын да овны лёк климата условиеясса местаясын. Тайӧ ставыс веськыда инмӧ тайӧ районъясын донъяс вылӧ, кытчӧ пыртӧны транспортса рӧскодъяс, йӧзлӧн содтӧд рӧскодъяс тӧлын олӧм вылӧ да кузь тӧв бӧрын налы колӧ бурмӧдны дзоньвидзалун да ведлыны Россия Федерацияса лунвыв районъясӧ.  

Сьӧма коланлунъяс да виччысяна рӧскодъяс урчитӧм могысь петкӧдласъяс пиысь ӧтиӧн лоӧ, кутшӧмӧс тӧд вылӧ босьтӧны Коми Республикаса сьӧмкуд лӧсьӧдігӧн, овны судзсяна сьӧм, кутшӧмлысь примитӧмсӧ ладмӧдӧ «Коми Республикаын овны судзсяна сьӧм йылысь» Коми Республикаса 1997 во рака тӧлысь 17 лунся 17-РЗ №-а оланпас. Тайӧ Оланпас серти овны судзсяна сьӧмлӧн ыдждасӧ урчитӧны Коми Республикаса морт вылӧ шӧркодь потребительскӧй кӧрзиналӧн дон серти, йӧзлӧн шӧр социально-демографическӧй группаяс серти, природно-климатическӧй зонаяс серти да быть мынтӧмъяс да ӧктасъяс кузя рӧскодъяс подув вылын. Збыль овны судзсяна сьӧм урчитӧм могысь Коми Республикаӧс юкӧма кык природно-климатическӧй зона вылӧ: войвыв да лунвыв (вылынджык пасйӧм Оланпасса 3 статья).
 «2013 вося 2 квартал вылӧ йӧзлӧн шӧр социально-демографическӧй группаяс да Коми Республикаса природно-климатическӧй зонаяс серти ӧти морт вылӧ шӧркодь овны судзсяна сьӧмысь ыджда вынсьӧдӧм йылысь» Коми Республикаса Веськӧдлан котырлӧн 2013 во косму тӧлысь 1 лунся 94 №-а шуӧм серти, мый примитӧма Канму статистика федеральнӧй службалӧн мутас органса юӧръяс подув вылын, кага вылӧ войвывса природно-климатическӧй зонаын тӧлысьын овны судзсяна сьӧм ыдждаыс 8726 шайт мында, а лунвывсаын – 7757 шайт мында.
Став вылынджык пасйӧм петкӧдлӧ, мый Коми Республикаса войвывса мутасъясын челядьӧс быдтӧм вылӧ сьӧмыс колӧ унджык лунвыв районъясын олысь челядьӧс быдтӧм вылӧ сьӧм серти. Та кындзи, лёк природно-климатическӧй условиеясын олысь челядьлы колӧны содтӧд гарантияяс, кутшӧмъяс вештасны дзоньвидзалунӧс тайӧ условиеясӧн лёкмӧдӧм.
Татшӧм лоӧмторъяс дырйи оз позь видлавны «Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпаслӧн 3 статьяса 1 да 2 юкӧнъяс, кӧні урчитӧма бать-мамтӧм челядьлы да бать-мам дӧзьӧртӧг кольӧм челядьлы найӧс быдтӧм вылӧ Коми Республикаса торъя природно-климатическӧй зонаын оланін серти быд тӧлысся сьӧм, мый найӧ дзескӧдӧны, киритӧны либӧ омӧльтӧны бать-мамтӧм челядьлысь оланподув инӧдъяс, кутшӧмъясӧс гарантируйтӧма Коми Республикаса Оланподувлӧн 4, 10, 11, 17, 39 да 40 статьяясӧн, сы вӧсна мый татшӧм торъялӧмыс збыль колана.

6. Видлалан Оланпасыс лӧсялӧ вылынджык пасйӧм став оланподув корӧмъяслы и юкӧнын, кӧні урчитӧма  бать-мамтӧм челядьӧс да бать-мам дӧзьӧртӧг кольӧм челядьӧс быдтӧм вылӧ арлыд серти быд тӧлысся сьӧмлысь ыджда.

Ставлы тӧдса, мый ыджыдджык арлыда кагалы колӧ унджык сьӧм ичӧт арлыда кага серти. Тайӧ йитчӧма сыкӧд, мый быдмысь кагалы колӧ унджык сёйны, содӧны рӧскодъяс паськӧм да социальнӧй могъяс вылӧ,  содтӧд рӧскодъяс велӧдчӧм вылӧ, шойччӧм, мортӧс ёнмӧдӧм котыртӧм вылӧ, медицинскӧя могмӧдӧм вылӧ да с.в.  

Но тайӧ лоӧмторйыс оз кирит Россия Федерацияса субъектлысь, сылӧн сьӧма позянлунъяс тӧд вылӧ босьтӧмӧн,  инӧд содтӧд могмӧдны дзоньвидзалунын торксьӧм челядьӧс, кодъясӧс быдтӧм вылӧ, кыдзи век овлӧ, колӧ содтӧд сьӧм. 

7. Россия Федерацияса аскотыр кодекслӧн 123 статьяса медводдза юкӧн серти бать-мам дӧзьӧртӧг кольӧм челядьӧс колӧ сетны быдтыны (пи пыдди (ныв пыдди) босьтны) аскотырӧ, сетны опека либӧ попечительство улӧ,  приёмнӧй аскотырӧ либӧ Россия Федерацияса субъектъяслӧн оланпасъясӧн урчитӧм лоӧмторъяс дырйи патронатнӧй аскотырӧ), а кор татшӧм позянлуныс абу, сэки недыр кад кежлӧ, найӧс аскотырӧ сеттӧдз, сетӧны бать-мамтӧм челядьлы да бать-мам дӧзьӧртӧг кольӧм челядьлы став сикас организацияясӧ (тайӧ Кодексса 155.1 статья).

Сідзкӧ, оланпасӧн урчитӧма бать-мамтӧм челядьӧс сетӧмлысь кык шӧр сикас: найӧс быдтӧм могысь аскотырӧ сетӧм (опека либӧ попечительство, приёмнӧй аскотыр) да бать-мамтӧм челядьлы да бать-мам дӧзьӧртӧг кольӧм челядьлы учреждениеясӧ сетӧм.

«Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпас инмӧ сӧмын бать-мамтӧм челядьлы да бать-мам дӧзьӧртӧг кольӧм челядьлы, кодъясӧс сетӧны опека (попечительство) улӧ да приёмнӧй аскотырӧ.

Канму отсӧглӧн татшӧм сикаслӧн аслыспӧлӧслуныс сыын, мый тӧжд улӧ босьтӧмаясӧс быдтӧм вылӧ канмусянь сьӧм босьтігӧн опекунъяс (попечительяс) вермӧны видзны найӧс тӧжд улӧ босьтӧма вылӧ ас кежысь да тӧд вылӧ босьтны сыкӧд тӧжд улӧ босьтӧмакӧд ӧтув олан колӧмъяс, кӧсйысьӧмъяс да условиеяс.

Сідз, приёмнӧй бать-мамлы опекунса уджмогъяс збыльмӧдӧм могысь сёрнитчӧм кузя сетӧны быд тӧлысся сьӧм, мый лоӧ аскотырса сьӧмкудлӧн юкӧнӧн да кутшӧмӧс видзӧны аскотырлӧн могъяс вылӧ, а сідзкӧ тӧжд улӧ босьтӧма вылӧ.

Бать-мамтӧм челядьлы да бать-мам дӧзьӧртӧг кольӧм челядьлы торъя учреждениеясын челядьӧс видзӧмлӧн аслыспӧлӧслуныс сыын, мый сійӧ топыда йитчӧма учреждениелӧн уджкӧд, мый чорыда урчитӧма   нормативнӧй актъясӧн да та вылӧ колӧ содтӧд сьӧм да ӧти быдтасӧс видзӧм вылӧ канмусянь сетӧм сьӧмлӧн ыдждаыс оз ёна торъяв опекунъясӧн (попечительясӧн) да приёмнӧй аскотырын быдмысь челядьлы канмусянь сетӧм сьӧмысь.

Та кындзи, опекунъясӧн (попечительясӧн) да приёмнӧй аскотырын быдмысь челядьлы урчитӧма содтӧд гарантияяс, кутшӧмъяс вылӧ колӧ сьӧм да кутшӧмъясӧс оз вермыны босьтны торъя учреждениеясын быдтасъяс да тайӧ сетас позянлун мыйтакӧ чинтыны кага видзӧм вылӧ сетӧм сьӧмлысь торъялӧмсӧ: 
«Бать-мамтӧм челядьлы да бать-мам дӧзьӧртӧг кольӧм челядьлы, а сідзжӧ бать-мамтӧм челядь да бать-мам дӧзьӧртӧг кольӧм челядь лыдысь йӧзлы велӧдчӧмын содтӧд социальнӧй гарантияяс йылысь» 2004 во ӧшым тӧлысь 31 лунся 74-РЗ №-а Коми Республикаса оланпасӧн сетӧма велӧдан услугаяс босьтӧмын кокньӧдъяс;

«Коми Республикаын йӧзлы отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса оланпасӧн уна челядя аскотыръяслы урчитӧма оланінысь, коммунальнӧй услугаясысь да мунӧм-локтӧмысь кокньӧдъяс (19 статья);

«Му йитӧдъясын ӧткымын юалӧм ладмӧдӧм йылысь» 2005 во лӧддза-номъя тӧлысь 28 лунся 59-РЗ №-а Коми Республикаса оланпасӧн урчитӧма му участокъяс сетӧмын гарантияяс (5 статья).

         Сідзкӧ, бать-мамтӧм челядьӧс да бать-мам дӧзьӧртӧг кольӧм челядьӧс видзӧм вылӧ сьӧм сетӧмын абу ӧткодьлун, мый артмис  найӧс уна сикаса сетӧм понда, оз позь гӧгӧрвоӧдны оланпас водзын кыдзи абу ӧткодьлун да на пиысь ӧткымынлысь оланподув инӧдъяс  торкалӧм.

        Тайӧ кывкӧртӧдыс лӧсялӧ Россия Федерацияса Оланподув Ёрдлӧн  гражданка О.Л.Борзуновалӧн 2012 во кӧч тӧлысь 24 лунся помшуӧмлы, мый серти ӧткодьлунлӧн оланподув принцип, мый петкӧдчӧ формальнӧя ӧткодь субъектъяслы ӧткодь воӧм тӧд вылын кутӧмын, оз тшӧкты быть сетны ӧткодь гарантияяс уна сикас категорияа йӧзлы, а оланпас водзын ӧткодьлун оз кирит збыль торъялӧмъяс да оланпас пыртысьӧн найӧс тӧд вылын босьтӧм.

        8. «Бать-мамтӧм челядьлы да бать-мам дӧзьӧртӧг кольӧм челядьлы социальнӧй отсӧг сетӧм могысь содтӧд гарантияяс йылысь» 1996 во ӧшым тӧлысь 21 лунся 159-ФЗ №-а Федеральнӧй оланпас медшӧр могнас индӧ став бать-мам дӧзьӧртӧг кольӧм пикӧ воӧм челядьӧс канмусянь тырвыйӧ могмӧдны. Оланпас урчитӧ, мый татшӧм могмӧдӧмӧн кадколастын, кор челядь олӧны лӧсялана канму либӧ муниципальнӧй учреждениеын,  опекунлӧн, попечительлӧн аскотырын либӧ приёмнӧй бать-мам дорын лоӧ тӧжд улӧ босьтӧмаӧс дон босьттӧг вердӧм, дон босьтӧг паськӧм комплект, кӧм да небыд кӧлуй сетӧм, дон босьттӧг ӧтуволанін сетӧм да медицинаӧн дон босьттӧг могмӧдӧм либӧ налысь дон тырвыйӧ бергӧдӧм (пасйӧм Оланпаслӧн1 статья).

        Торъя учреждениеясын бать-мамтӧм челядьлӧн да бать-мам дӧзьӧртӧг кольӧм челядьлӧн олӧмыс да коммунальнӧй услугаясӧн вӧдитчӧмыс артавсьӧ дон босьттӧг. Та вылӧ сьӧмӧн могмӧдӧны веськыда Коми Республикаса сьӧмкудйысь канму либӧ муниципальнӧй учреждениелы сылысь удж ӧтувъя сьӧмӧн могмӧдӧмӧн.

         Приёмнӧй аскотыръясын быдмысь челядьлы «Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпас урчитӧм шоныд, би, быдлунъя дзонталӧм, пызан-улӧс ньӧбӧм да бытӧвӧй услугаясысь мытысьӧм вылӧ рӧскодъяс сьӧмӧн компенсируйтӧм (пасйӧм Оланпасса 3 статьялӧн 2 юкӧн).

        Ставыс тайӧ висьталӧ, мый федеральнӧй оланпастэчасӧн бать-мамтӧм челядьлы да бать-мам дӧзьӧртӧг кольӧм челядьлы сетӧм дон босьттӧг ӧтуволанінын олӧм вылӧ инӧд пӧртӧма олӧмӧ Коми Республикаса оланпас пыртысьӧн челядьлы, кодъяс олӧны канму либӧ муниципальнӧй учреждениеясын да приёмнӧй аскотыръясын кыдзи дон босьттӧг олӧм вылӧ инӧд.

       Коми Республикаса Оланподувлӧн 17 статьяса мӧд юкӧн серти канму гарантируйтӧ мортлы да гражданинлы инӧдъясын да вӧляын ӧткодьлун. Тайӧ принципыс лоӧ подув пуктанаӧн ӧткодь инӧда статуса субъектъяс серти сюрӧс кузя ӧткодь юалӧмъяс инӧд боксянь ладмӧдӧмын.

        Бать-мамтӧм челядьлы да бать-мам дӧзьӧртӧг кольӧм челядьлы, найӧс социальнӧя иналӧм сикас вылӧ видзӧдтӧг, ӧткодя колӧ  канмусянь отсӧг, медым петны пикӧ воӧм олӧмысь да та понда найӧ вермӧны тырвыйӧ  босьтны канму гарантияяс республикаса оланпас пыртысьлӧн видзӧдлас вылӧ да экономика боксянь вынйӧр вылӧ видзӧдтӧг. Бӧръясӧ вермасны тӧд вылӧ босьтны сьӧмлысь ыджда урчитігӧн.

       «Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпасӧн абу урчитӧма сетны компенсация  бать-мамтӧм челядьлы да бать-мам дӧзьӧртӧг кольӧм челядьлы, кодъяс опека либӧ попечительство улын, кӧть став мукӧд бать-мамтӧм челядьлӧн эм татшӧм инӧд да та понда тайӧ юкӧнын оз позь шуны, мый видлалан оланпас лӧсялӧ Коми Республикаса Оланподувлӧн корӧмъяслы (сылӧн 4, 10, 11, 17, 39 да 40 статьяяслы). 
Висьталантор подув вылын, Коми Республикаса Оланподувлöн 96 статьяса мӧд юкöнö, «Коми Республикаса Оланподув Ёрд йылысь» Коми Республикаса Оланпаслöн 66-69, 80, 81 статьяясö кутчысьöмöн, Коми Республикаса Оланподув Ёрд

шуис:
 1. Лыддьыны, мый    «Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпаслӧн 3 статьяса 1 да 2 юкӧнъяс лӧсялӧны Коми Республикаса Оланподувлы, сылӧн 4, 10, 11,17, 39, 40 да 65 статьяяслы, кӧні урчитӧма бать-мамтӧм челядьӧс да бать-мам дӧзьӧртӧг кольӧм челядьӧс, кодъясӧс сетӧма опека (попечительство) улӧ да приёмнӧй аскотыръясӧ, быдтӧм вылӧ арлыд серти да тайӧ Оланпасӧн урчитӧм Коми Республикаса природно-климатическӧй зонаяс тӧд вылӧ босьтӧмӧн быд тӧлысся сьӧмлысь ыджда.

2. Лыддьыны, мый  «Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпаслӧн 3 статьяса 1 да 2 юкӧнъяс лӧсялӧны Коми Республикаса Оланподувлы, сылӧн 4, 10, 11,17, 39, 40 да 65 статьяяслы сы мында, кӧні бать-мамтӧм челядьӧс да бать-мам дӧзьӧртӧг кольӧм челядьӧс, кодъясӧс сетӧма опека (попечительство) улӧ да приёмнӧй аскотыръясӧ, быдтӧм вылӧ быд тӧлысся сьӧмлӧн ыдждаыс, кытчӧ пыртӧма шоныд, югзьӧдӧм, оланін быдлунъя дзоньталӧм вылӧ, пызан-улӧс ньӧбӧм да бытӧвӧй услугаясысь мынтысьӧм вылӧ содтӧдъяс, торъялӧ бать-мамтӧм челядьӧс да бать-мам дӧзьӧртӧг кольӧм челядьӧс, кодъясӧс быдтӧны бать-мамтӧм челядьлы да бать-мам дӧзьӧртӧг кольӧм челядьлы канму либӧ муниципальнӧй учреждениеясын, быдтӧм вылӧ быд тӧлысся сьӧмлӧн ыдждаысь.

3. Лыддьыны, мый Аскотырӧ быдтӧм вылӧ кагаӧс сетігӧн канмусянь отсӧг йылысь» 2008 во вӧльгым тӧлысь 24 лунся 139-РЗ №-а Коми Республикаса Оланпаслӧн 3 статьяса 2 юкӧн оз лӧсяв Коми Республикаса Оланподувлы, сылӧн 4, 10, 11, 17, 39 да 40 статьяяслы сійӧ юкӧнын, кӧні бать-мамтӧм челядьлы да бать-мам дӧзьӧртӧг кольӧм челядьлы, кодъясӧс сетӧма опека (попечительство) улӧ, абу урчитӧма мынтыны шоныд, югзьӧдӧм, оланін быдлунъя дзоньталӧм вылӧ, пызан-улӧс ньӧбӧм да бытӧвӧй услугаясысь мынтысьӧм вылӧ содтӧдъяс.

4. «Коми Республикаса Оланподув Ёрд йылысь» Коми Республикаса Оланпаслöн 73 статья серти тайӧ Шуӧмыс бӧръя, оз позь обжалуйтны, вынсялӧ сійӧс йӧзӧдӧм бӧрын, вынсялӧ веськыда да оз ков эскӧдны мукӧд органӧн да чина йӧзӧн.

5. «Коми Республикаса Оланподув Ёрд йылысь» Коми Республикаса Оланпаслöн 72 статья серти тайӧ Шуӧмсӧ колӧ дзик пыр йӧзӧдны «Коми Республикаса канму власьт органъяслӧн индӧд-тшӧктӧмъясын» да  «Республика» газетын.

